
Jononi Kumbe Lepa Pipia Topa
Mundurumumu
1]Jon
I Ungu Torumumunga Ungu

Pulu Mare
Kolo toko mane tili iyemani Jisas imbo kangi

naa angilipili molorumu ningi wali Jononi i pip-
iamu topa panjirimu. Kolo toko mane tirimele
mele kanopo imbi tiemili nimbe panjirimu. Lino
Goteni terimu uluma ipuki tipolio konopu wango
nipili molamili nimbe mane tirimu.

Goteni nu konopu mondorumu mele liko man-
jikolio we imboma konopu mondani nipili.

Koinjo molopa kondoli ungu akumu mona

wendo orumu _ _
1 Koinjo molopa kondoli ungumu eno nimbo

tiemili! Yu oi pulu polopa molorumu. Yu
lino pilerimulu. Yu mongoni kanorumulu. Yu
nemeneme nimbo kanopo yu kini lope tender-
imulu. 2 Aku koinjo molopa kondoli ulu pulumu
wendo omba mona molorumu. Linoni yu kanop-
olio paimbo kanorumulu mele nimbo tirimulu.
Molopa kau puli ulu pulumu Lapa kinye oi kopu
tepa molopalie lino molorumuluna omba moro
torumuna kanorumulu mele eno nimbo tirimulu.
3 Eno lino kinye peya kopu tepo molamili nimbo
linoni kanopo pilerimulu mele eno kape nimbo
tirimolo akumunga lino Lapa kinye yunge Malo
Jisas Kraist kinye peya kopu tepo moromolo. 4Eno

peya lino paa tono kolamili nimbo i ungumu
nimbo pipiana toromolo.

Pa telina andopo molamili

5 Gotenga Malo Jisas Kraistini lino ungu nimbe
tirimuna pilerimumulu ungu akumu eno nimbo
tirimolomu i tepa: Gote pa telimu. Yu kinye
tumbulu toli te paa naa peremo. 6 Lino Gote yu
kinye konopu tendekuna pupili moromolo nim-
bolio tumbulu tolina andopo molomolo lemo aku
ungu kolo topolio, ulu tukumema naa teremolo.
7 Nalo yu pa telina moromo mele lino kape pa
telina andopo molomolo lemo Gotenga imboma
kinye manda konopu tendekuna pupili moromolo
kinye yunge Malo Jisasinga mememuni lino ulu
pulu keri teremolo konopuna peremoma pali lino
kake tepili nimbe kulumie tondoromo.

8 Linoni nimili ulu pulu kerima naa teremolo,
te na kinye naa peremo nimolo lemo aku lino
linongano kolo toromolo, ungu tukumemu lino
kinye naa peremo. 9 Nalo ulu pulu keri tere-
moloma nimbo para timolo lemo Tumbi Tipe Ter-
emo Gotenitembo nimbe panjirimu mele pilipelie
tembaindo linonga ulu pulu keri nimbo para
tirimoloma tiye kondopa ulu pulu kerima lino
kinye ltemoma lipe wendo ltendepalino tepa kake

tendembalo. 10 Nalo linoni nimilindo: Linoni
ulu pulu keri te paa naa teremolo, paa naa ter-

imulu nimolo lemo aku ungu nimolomuni Gote
yu kolo toliiyemu nimolo, yunge ungu tukumemu
linonga konopuna naa peremo.

2

Kraist linonga Lipe Tapondolimu

1 Nanga bakuluma, eno ulu pulu kerima naa
teaio nimbo i pipiamu eno topo tiro. Nalo eno
teni ulu pulu keri te tenge lemo linonga nimbe
Lapanga kumbekerena konge tenderemo iyemu
moromo. Akumu ulu pulu Kkeri te kape naa peli
iye Jisas Kraist. Yu linonga Lipe Tapondolimu.
2Linonga ulu keri teremoloma Gote tiye kondopili
nimbe yu kinye popo tiko molangei nimbe linonga
nimbe kolorumu. Linonga nimbe kau naa terimu.
Maina moromele imboma pali tapombai terimu.

Gote lipe manjirimo imbomu aku Gotenga teaio
nimo ulumu lombilipe teremo
3 Goteni linondo teaio nimu mele pilipo lipo
temolo lemo Yu paa paimbo kanopo pilipo moro-
molo nimbo pimolo. 4Imbo teni na Gote wambo
lipo manjiro nimbelo nalo Goteni teaio nimbe
mane tirimu ungumu naa lombilimo lemo aku
imbomu yu ungu kolo toli imbomu, yu ungu
tukumema konopuna naa peremo. 5-¢ Nalo yuni
teaio nimu unguma pilko liko teremele imbomu
Gote paa konopu mondopa kondoromo. Imbo
teni na Gote kinye kopu tero nimo imbo akumu
Kraistini teremo ulumu tembalo. Neya aku ulu
temolomunga linoni itepo lipo manjemili, lino
Gote kinye kopu teremolo.

Imboma konopu mondangei mane ungumu
7 Nanga imboma, i pipia toro ungu manemu
koinjo te molo. Akumu koro oi pulu polko ltingi.
Aku ungu manemu oi pileringimu. 8 Nalo kinye i

pipiana ungu mane koinjomu topo tiro. Tumbulu
tolimu kamukumu pora nimbei teremo, kinye paa
pa telimu oi wendo orumumunga oi Kraistini tepa
molorumuna aku mane ungumu lerimu kinye
yandopa eno kinye ltemona lino karomolo.

9Imbo teni na pa telina moro nimo nalo yunge
Kristen angenu te kinye konopu Kkeri panjir-
imo akumunga yu tumbulu tolina we moromo.
10 Imbo te yunge angenupili konopu mondoro-
momu pa telina moromo. Kika tembalo melte
pana naa ltemo. 11 Nalo imbo te Kristen angenu
te kinye konopu keri panjirimo imbomu tumbulu
tolina molopa, tumbulumuni yunge mongomu
pipi tirimona aulkemu manda naa kanopa tumbi
tipe purumo.

12 Nanga bakuluma, Kraistinga imbina Goteni
enonga ulu pulu kerima tiye kolorumu, aku-
munga i pipiamu eno topo tiro.

13 Eno lapali, iye oi pulu polopa molorumu
kinye we moromo iyemu pilko imbi
tirimelemunga nani eno i ungumu topo tiro. Iye
wenepoma, enoni Satan iye kerimu toko mainye
munduringimunga nani eno i ungumu topo tiro.

14 Eno bakuluma, Lapa kanoko imbi
tirimelemunga 1 ungumu eno topo tiro. Eno
lapali, iye oi molorumumu kinye we moromomu
pilko imbi tirimelemunga i ungumu eno topo
tiro. Iye wenepoma, eno enge ningo, Gotenga
ungumu enonga konopuna peremo, enoni Satan
iye kerimu toko mainye munduringimunga eno i
ungumu topo tiro.

Mai kombuna ltemo uluma konopu naa mon-

damili . _ _
15 Maina uluma kinye maina melema Kkinye

konopu naa mondoko, aku melema konopu

kimbo tiko naa molaio! Imbo te maina uluma
konopu mondomo lemo aku imbomuni lapa

konopu naa mondoromo. 16 Aku ambe temona,
maina melema pali ulu pulu keri teremele

imbomani melte kanoko liemboa molo teamboa
nimbelo konopu mondoromele melema Kkinye,

imbomani mongo kenge teremele uluma kinye,
mongo kondoko mongo Itimele uluma kinye, aku
maina uluma pali Lapa kinye wendo naa oromo.

Mai kombuna kau wendo oromo. 17 Maimu
kinye mele konopu mondoromele melema pali

pora nimbelo nalo imbo te Lapani tewi nimo
mele pilipe tenge tipe tepa moromo imbomu
waliwalima molopa kondopa kau pumbelo.

Kraistinga opa pulema wendo oringi

18 Nanga bakuluma, mai kombu peyalime
waimu kinye wendo oromo. Kraistinga opa
pulemu ombalo eno oi pileringi. Kinye kape
Kraistinga opa pule awini wendo oromelena
kanopolio peyalime waimu wendo oromo nimbo
pimolo. 19 Imbo akuma lino tiye kolko wendo
puringi, nalo oi lino kinye peya molorumulu
kinye kanoma linonga imboma paimbo naa
moloringi. Eno paimbo linonga imboma
molemalanje lino kinye peya we molemala. Nalo
lino tiye kolko puringi akumunga Kkinye lipo
manjirimolo akuma linonga imbo mare molo.

20 Nalo Mini Kake Telimu Kraistini lipe
mundurumu ltingi akumunga eno pali paimbo

uluma liko manjirimele. 21 Eno ungu paimboma
naa pimele nimbolio i ungumu naa topo tiro.
Nalo eno ungu paimboma pimele, aku ungu
tukumemunga ungu kolo tolima manda wendo
naa oromo nimbolio i ungumu topo tiro. 22 Kolo
toli imboma naimeleya? Jisas yu Goteni lipo
mundumbo nimu iye nomi Kraistimu molo

nimele imboma eno Kkolo toli imboma. Kano
imbomaniLapa Malo talo molo ningo liko umbulu

tirimelemunga eno Kraistinga opa pulema
moromele. 23 Imbo teni Malo molo nimbe lipe
umbulu tirimo aku imbomuni Lapa kape molo
nimbe lipe umbulu tirimola. Imbo teni Malo ipuki
tirimo aku imbomuni Lapa kape ipuki tirimola.

Ungu tukumema Mini Kake Telimuni lino mane
tirimo
24 Eno oi pileringi unguma konopuna paa ka-
mukumu pepili ningo konopuni enge ningo pilko
molaio! Aku tenge lemo eno Malo kinye Lapa
peya waliwalima kopu teko molonge. 25 Yuni
lino timbo nimumu i tepa mele: Eno waliwal-
ima molko kondoko kau punge ulu pulumu timbo
nimu.

26 Imbo mareni eno kolo toko kondi toromelena
nani i ungumu eno topo tiro. 27 Nalo eno Kraistini

Mini Kake Telimu tirimu Itingi akumu eno kinye
moromomunga imbo teni eno ungu mane timbelo
ungu te molo. Mini Kake Telimuni eno uluma pali
mane tirimo. Aku ungu mane tirimoma kolo naa
toromo, ungu tukumema kau. Akumunga yuni
eno mane tirimo mele Kraist kinye waliwalima
kopu teko molaio!

Kinye lino Gotenga bakuluma moromolo

28 Paimbo, nanga bakuluma altopa yu ombalo
wali kanopolio pipili naa kolopo yunge kumbek-
erena tumbi tipo ola angilemili ningo eno yu kinye
kopu teko molko kau paio!

29 Kraist Iye Paa Tumbi Nilimu liko manjikolio
akumunga ulu tumbi nilima teko moromele im-
boma kanokolio aku Gotenga bakuluma konopu
lenge.

3

1 Apa! Linonga Arani lino paa konopu mon-
dopa konopu tirimo mele kanaio! Lino konopu
awili tepa mondopalie nimomuni yuni imbi lepa
linondo nanga bakuluma nimo. Paimbo Gotenga

bakuluma moromolo. We imbomani Gote naa
liko manjikolio aku mele lino kape naa liko

manjirimele kala. 2 Nanga imboma, kinye lino
Gotenga bakuluma moromolo nalo altopo lino
molomolo mele iteli oi naa lipo manjirimolo.
Nalo altopa Kraist yando omba mona molom-
balo wali yu moromo mele kanopolio, lino yu
moromo mele aku tepo molomolo. 3 Imbo Yu
ombalo ningo nokoko moromelemani pali Kraist
yu konopu kake tepili moromo mele lino aku tepo
molamili ningo enonga konopundo kulumie toko
moromele.

4 Ulu pulu Kkeri teremele imbomani Gotenga
ungu manema pilko we mele none tendeko pule
toromele. Ulu pulu kerimanga pulumu i tepa:
Gotenga ungu manema pilko we mele none
tendeko pule toromele ulumu. > Kraistini ulu
pulu kerima kandepea tendembai maina mainye

orumu eno pimele. Ulu pulu keri tendekure kape
yu kinye paa naa peremo. 6 Yu kinye kopu teko
moromele imboma ulu pulu kerima teko molo-
liko naa purumele. Imbo ulu pulu kerima teko
mololiko purumele imboma Kraist naa kanoko
naa pimele.

7 Nanga bakuluma, imbo teni eno kondi topa
wendo mepa pumbelo kani nokoko kondaio!

Imbo te ulu tumbi nili uluma teremo imbomu
Kraist Iye Tumbi Nilimu moromo mele yu aku

tepa iye tumbi nili moromola. 8 Oi pulu polopa
kape, kinye kape kuromanga nomi Sataneni ulu
pulu kerima kau teremomunga kinye ulu pulu
keri teremele imboma Satanenga imboma mo-
romele. Gotenga Maloni Satanenga kongonomu
tepa bembo timbei orumu. 9 Gotenga bakulu
moromo imbomu ulu pulu kerima telipe naa an-
doromo. Goteni yu tepa koinjo ltimuna koinjo
purumumunga ulu pulu kerima telipe manda naa
andoromo. 19 Akumunga imboma kanopolio i im-
bomu Gotenga bakulumu ltemo, imu Satanenga
bakulumu ltemo nimbo manda kanopo moke
temolo. Imbo teni Goteni kanopa penga pimo ulu
puluma naa teremo imbomu yu Gotenga bakulu
te molo. Imbo teni yunge angenumu konopu naa
mondoromo imbomu yu Gotenga bakulu te molo
kala.

Lino te te nimboni imbo lupema konopu mon-
damili _ _ o _
11Koro oi ungu teiteko pileringi kano. Lino te te

nimboni imbo lupema konopu mondamili. 12 Iye
Keineni terimu mele manda manjipo tepo naa
molamili! Yu kuro kerimanga nomi Satanenga

iye te molopalie angenu topa kondorumu. Ambe
telka angenu topa kondorumuya? Yu ulu pulu
kerima terimu. Angenu ulu toya tolima terimuna
akumunga yuni topa kondorumu. 13 Ango kame,
we imbomani eno kinye konopu keri panjirimele
nalo ambe temona aku ulu teremeleya ningo mini
naa lteaio! 14 Lino Gotenga imboma konopu
mondopo moromolona lino kolomolo ulumu tiye
kolopolio, molopo kau pumolo uluna moromolo
nimbo pimolo. Gotenga imboma konopu naa
mondopa moromo imbomu yu kololi uluna we
moromo. 15 Imbo angenu konopu Kkeri panjir-
imo imbomu yu imboma topa kondoli imbomu.
Akumunga pilipolio imboma topa kondoli imbo
te molopa kondopa kau puli ulu pulumu yunge
konopuna naa peremo nimbo pilipo moromolo.
16 Konopu mondoli ulu pulumu pimolo mele i
tepa: Jisas Kraist yu linonga tapondopo kolambo
nimbelie kolorumu. Altopo kinye akumu pilipolio
lino Kristen angenupilinga tapondopo kolamili!
17 Imbo teni maina melema noipe molopalie an-
genu te melte molo lembalona kanopalie kondo
naa kolomo lemo Gotenga imboma konopu mon-
doli ulu pulumu yunge konopuna naa peremo.
18 Nanga bakuluma, na imboma konopu mon-
dopo moro nimbo ungumuni kau nimbo naa mo-
lamili, molo! Ulu tukumemu tepolio, imboma paa
konopu mondopo ulu pengama eno kinye teamili.

Konopu mondoromele imboma Gotenga kum-
bekerena enge ningo angilinge

19-20 Linoni imbo lupema paa konopu tipo
konopu mondomolo lemo ungu tukumemu lom-

bilipo teremolo. Gote uluma pali lipe manjipelie
linonga konopumu maindo ltemo, yunge paa
olando ltemo akumunga linonga konopumuni ulu
kerima lipe onda onda lemo lemo Gotenga kum-
bekerena taka lipo molomolo. 21 Nanga imboma
linonga konopumani ulu Kkeri telima lipe onda
onda naa lemo lemo Gotenga kumbe kerena mini
naa ltepo enge nimbo angimolo. 22 Kano kinye,
yuni teaio nimu mele pilipo lipo tepo, yu kanopa
penga karomo uluma tepolio yundo tiwi nimbo
konge temolo melema yuni timbelo. 23 Yuni
teaio nimu mane ungumu i tepa: Nanga Malo
Jisas Kraistinga imbina ipuki tiko imboma konopu

mondaio nimu. 24 Imbo Goteni teaio nimu mele
pilko liko teremele imboma pali eno Gote kinye

kopu teko moromele, yu eno kinye kopu tepa
moromo. Yuni yunge Mini Kake Telimu lino tir-
imu akumunga yu lino kinye kopu tepa moromo
lepamo lipo manjirimolo.

4

Gotenga Mini Kake Telimu kinye kuro kerima
kinye enonga unguma manda manjipo karomolo
mele ungumu

1 Nanga imboma, Gotenga Mini Kake Telimuni
na ungu niwi nimbe timo ningo Gotenga nimbe
munduli ungu nimbo tirimolo ningolio nalo kolo
toromele aku iye awinima i mai kombuna an-
doromele. Akumunga imbo awini ongolio ningei
Gotenga Mini Kake Telimu na ungu nimbe timo
ningema ipuki oi naa tieio. Gotenga Mini Kake
Telimunje molo we kuromani teremonje manda
manjiko kanaio. 2 Imbo teni konopuni pilipe

ungu nimo ungumu paimbo Gotenga Minimuni
yu ungu nimbe timonje moke tepo pilemili ningo
1 ulu teaio. Imbo teni Jisas Kraist paimbo maina
iye te omba molorumu nimbelo imbomu, paimbo
Gotenga Minimu yunge konopuna moromona
nimo. 3Nalo imbo teni Jisasindo aku tepa naa nim-
belo imbomu Gotenga Minimu yunge konopuna
naa moromo, kuro kerire yunge konopuna mo-
romo. Aku kuromu Kraist kinye opa pule toromo.
Oi ombalo ningina pileringi kanomu kinye mai
kombuna oi omba moromo.

4 Nanga bakulu keloma, enonga konopuna
moromo Minimu yunge engemu olando, we
maina imboma Kkinye moromo kuromanga
engemu maindo, akumunga eno Gotenga
imboma molko, Gotenga ungu nimbo tiro ningo
kolo toromele imboma toko mainye munduringi.
5 Aku imboma maina imboma kau, akumunga
enonga ungu nimelema maina unguma kau pilko
nimele, akumunga we maina imbomani enonga
unguma pilko moromele. 6 Nalo lino Gotenga
imboma moromolo. Goteni konopuni pilipe ulu
teremoma paa pimele imbomani linoni nimolo
unguma pilko moromele aku ulu teremelema,

Mini Kakemu moromo imboma nimolo. Nalo
Gotenga imbo naa moromelemani linonga

unguma naa pilko Itimele aku ulu teremele
imboma kuro keri kolo tolimu moromo konopu
ltemolo.

Gote konopu mondoromo imbomuni imbo lu-
pema konopu mondombalo

7 Nanga imboma, konopu mondoli ulumu
Gotenga ulumu kani linoni imbo lupema

konopu mondamili! Konopu mondoko mololiko
purumele imboma Gotenga bakuluma molko eno
yu paa liko manjirimele. 8 Konopu mondoli ulu
pulumu Gote kinye kau pepa wendo oromona
imboma konopu naa mondoromele imbomani
Gote naa liko manjirimele. 9 Goteni lino konopu
mondoromo mele i tepa lipe ondoromo: Yunge
malo tendekumu kau molorumu, nalo eno koinjo
molko kondoko kau pangei kani nanga malo
enonga nimbe kolopili nimbe yuni marenu
lino imbo kerimanga nimbe mai kombuna lipe
mundurumu. 10 Konopu mondoli ulu pulumu i
tepa: Linoni Gote oi konopu naa mondorumulu.
Yuni lino oi konopu mondopalie yunge malo
kolorumu ulumuni linonga ulu keri teremoloma
kandepea tepa ltendembai malo mai kombuna
tipe mundurumu. 11 Nanga imboma, Goteni neya
aku tepa lino paa konopu mondorumumunga
linoni imbo lupema konopu paa mondamili.
12 Maina imbo tendekureni kape Gote mongoni
naa kanoringi. Nalo linoni imbo lupema konopu
mondomolo lemo Gote linonga Kkonopuna
moromo, yunge konopu mondoli ulumu linonga
konopuna akopa awili lepa tukume peremo.

13 Yuni yunge Mini Kakemu lino tirimuna
pilipolio Yu lino kinye kopu tepa moromo, lino
yu kinye kopu tepo moromolo nimbo pimolo.
14 Lapani mai kombu imbomani ulu pulu keri
teremelemunga tepa wendo limbei yunge malo
lipe mundurumu, lino mongoni kanorumulu
mele imboma nimbo tirimolo. 15 Jisas yu paimbo
Gotenga Malo ningo para tinge imboma Gote
eno kinye kopu tepa molombalo, eno Gote kinye

kopu teko molonge. 16 Aku pilipolio Goteni lino
konopu mondoromo pilipolio Yuni paimbo lino
paa konopu mondoromo nimbo ipuki tirimolo.

Gote yu konopu mondoli ulumunga yu pu-
lumu. Konopu mondoliko andoko moromele
imboma Gote yu peya kopu teko moromele, yu
eno kinye kopu tepa moromo. 17 Jisas maina
molopa imboma konopu paa paimbo mondopa
molorumu mele lino aku tepo molomolo wali
lino kinye konopu paa mondopa kondolimunga
ulu pulumu pembalo. Kano kinye konopu mon-
dopa kondoli ulu pulumu lino kinye pembalo wali
Gotenga kot walimu wendo ombalo kinye lino
pipili naa kolomolo, lino akumunga ulure molo
nimbo enge nimbo ipuki tirimolo. 18 Konopu mon-
doli ulu pulumu kinye pipili kololi ulu pulumu
kinye tendekuna naa perembelemunga konopu
mondopa kondolimuni pipili kololi ulu pulumu
makororomo. Imboma ulu pulu kerima teremele
kinye aku teko mongo Itimele kano mongomanga
pundu tongeindo pipili koromelela. Pipili ko-
romele imboma enonga konopuna konopu mon-
doli ulu pulumu kamukumu naa peremola.

19 Gote yuni lino pulu polopa konopu mondo-
rumumunga linoni imbo lupema kinye konopu
mondoromolo. 20Imbo teni, na Gote konopu mon-
doro nimbelo nalo Gotenga imbo te kinye konopu
keri panjirimo wali yu kolo toli imbomu kau mo-
romo. Yu Kristen imbo te mongoni kanopalie
yu konopu naa mondoromo kinye yuni mongoni
naa kanoromo Gote ambe tepa konopu mondom-
balonje? Manda naa teremo. 21 Kraistini lino
ungu mane tirimu te i tepa: imbo Gote konopu

mondoromo imbomu yuni Gotenga imboma kape
konopu mondopili aku tepa ungu mane tirimu.

S

Kristen imbomani mai kombumunga engemu
toko mainye mundunge

1 Goteni lino nokopa kondombalo iye te lipo
mundumbo oi nimbe panjirimu iye Kraist aku-
mundo altopa Jisas kano iye Kraistimu omba
molorumu ningo ipuki tirimele imboma Gotenga
bakuluma moromele. Imbo teni Lapa konopu
mondoromo imbomuni Lapanga bakuluma kape
konopu mondoromo. 2 Linoni Gote konopu mon-
dopo, Yuni teaio nimu uluma pilipo lipo teremolo
nimbo pilipolio linoni yunge bakuluma konopu
mondoromolo nimbo pimolo. 3 Gote konopu
mondomilindo yuni teaio nimu uluma pilipo lipo

temolo. Yuni teaio nimu ulu tirimomani lino
umbuni naa tirimo. 4 Gotenga bakulu moromele

imbomani i maina Itemo ulu pulu kerimanga en-
gema toko maindo mundurumele. Gote ipuki
tirimolo ulumuni opa pule melema topo mako-
ropo wendo mundupo maina Iltemo ulu pulu ke-
rimanga engema topo maindo mundurumolo.

Goteni Malo moromo mele nimbe para tirimu
ungumu
5 Naimele maina ulu pulu kerima toko mainye
mundurumeleya? Lino Jisas yu Gotenga Malo
nimbo ipuki tirimolo imbomani kau kano uluma
topo mainye mundurumolo. 6 Imboma yu kanoko
imbi tiengei nimbe aku iye Jisas Kraist yu omba
no ltimu, unjo polopeyana pepalie yunge meme

ondorumu. =~ No lili ulumuni kau naa orumu.
Aku ulu taloni terimu. Mini Kakemu ungu

tukumemunga pulu, aku Mini Kakemuni ulu
akuma paimbo terimu nimbe, nimbe para tir-
imo. 7 Aku ulu yupokoni Jisas Kraistinga ter-
imu ulu ningo para tirimele. 8 Mini Kakemu
kinye nomu kinye mememu kinye, aku yupokoni
ungu tendekumu kau nimele. 9 Maina imbomani
unguma ningo tirimele kinye pilipolio paimbo
lepamo nimbo pimolo nalo maina imbomani
ningo tirimele unguma maindo. Goteni yunu
nimbe tirimo unguma olandomunga yunge Malo
moromo mele nimbe tirimu ungumu paa paimbo
lepamo nimbo pimolo. 10 Akumunga imbo teni
Gotenga Malo yu paimbo nimbe ipuki tirimo im-
bomu yunge konopuna Goteni aku nimbe tirimo
unguma paimbo lepamo nimbe pimo. Goteni
yunge Malo molopa teremo ulu nimbe tirimo
unguma ipuki naa tirimomunga aku Goteni nimo
unguma ipuki naa tirimo imbomuni Gote yu kolo
toromo iyemu nimbe pimo. ! Goteni mi lepa
nimbe tirimo ungumu i tepa: Goteni lino wali-
walima koinjo molopo kau pumolo ulumu tir-
imu. Kano molopa kau puli ulu pulumu yunge
Malo kinye peremo. 12 Gotenga Malo kinye kopu
teko moromele imboma aku koinjo mololi ulumu
Goteni tirimumu eno kinye peremo. Gotenga
Malo kinye kopu teko naa moromele imboma aku
koinjo mololi ulumu eno kinye naa peremo.

Lino molopo kau pumolo nimu ungumu

13 Eno Gotenga Malonga imbi pilko yu moromo
mele paimbo ltemo ningo ipuki tirimele imboma

waliwalima molko kau punge ulumu eno kinye
peremo ningo ipuki tieio nimbolio i ungumu eno
topo tiro.

14 Linoni Gotenga ltemo konopu lombilipo-
lio konge temolo lemo aku yuni linonga konge
temoloma pilimbelo. Akumunga lino konopu
toimbo topili Goteni ulumu tembalo konopu lte-
molo. 15 Kano kinye lino yu konge temolo mele
paimbo pilimbelo nimbo pilipolio konge temolo
melema paimbo limolo lepamo nimbo lipo man-
jirimolo.

16 Kraistinga imbo teni Kristen imbo angenu
te ulu pulu Kkeri te tembalo wali kanopalie aku
ulu pulu keri tembalomunga yu kolombalo ulu

te molo ltemo nimbe kanombalo imbomuni aku
angenunga Gote kinye konge tendepili! Aku tem-

balo kinye Goteni yu altopa koinjo molopili nim-
belo. We ulu pulu kerimando nio. Imbo teni
ulu pulu keri te tembalomunga yu kolombalo ulu
pulu te paa paimbo peremo. Imbo teni kano
ulu pulu kerimu tembalo kinye kano imbomunga
Gote konge tendangei nimbo naa nio. 17 Toya

toli ulu naa teremelema aku ulu kerima. Nalo
ulu pulu keri mare imbomani teremele aku ulu

kerimanga imbo kolonge ulure molo.

18 Lino pimolo kano: Gotenga bakulu moromele
imboma ulu kerima teko naa moromele. Gotenga
Maloni aku imboma nokopa kondoromona Sata-
neni aku imboma naa ambolopa karomo. 19 Lino
pimolo kano: Gotenga bakuluma moromolo nalo
1 mai kombuna ltemo uluma pali Satanenga en-
gena maindo ltemo. 201 tepo pimolo: Gotenga
Malo oi ombalie lino Gote Tukumemu kanopo

imbi tiemili konopu tirimu. Lino Gote Tukumemu
kinye Marenu Jisas Kraist kinye popo tipo mo-
romolo. Jisas Kraist yu Gote Tukumemu, koinjo
molopa kau puli Gote yu.

21 Nanga bakuluma, kolo toli kuro kerimani
tepa naa kenjipili ningo yokeya tendeko molaio.

